
Ataatsimiinnerup ammarneqarnera 

(Inatsisartut Siulittaasuat) 

 

2020-mi upernaakkut ataatsimiinneq maanna ammarpoq. 

 

Upernaakkut ataatsimiinnissamut amerlasuutigut nalinginnaanngitsumut Inatsisartuni 

suleqatikka tikilluaqqusinnaagakkit assut nuannaarutigaara. Suleqatigiilluarnitsigut 

upernaakkut ataatsimiinneq manna angusaqarfigilluarumaaripput Siulittaasoqarfimmit 

neriuutigaarput. 

Inuiaqatigiit sinneri assigalugit Inatsisartut inatsisinik malinnittussaapput Inatsisartullu 

pissaanerup pingasunut avinneqarsimaneranut ilaapput. Pissaanermik ingerlatsinerminni 

Inatsisartut Naalakkersuisullu imminnut pinngitsoorsinnaanngillat. Taamaattumillu 

upernaakkut ataatsimiinnerup matuma taamaativinneqannginnissaa pingaaruteqarsimavoq. 

 

Naalakkersuisut inatsisiliortullu suleqatigiilluarnissaat kissaatigalugu Naalakkersuisunut 

ilaasortat uummammit pisumik soorunami aamma tikilluaqquakka. 

 

Innuttaaqatigut nunatsinni tamaneersut ajoraluartumik Inatsisartut ataatsimiinnerannik TV-

kkut internetikkullu taamaallaat malinnaasinnaasut aamma tikilluaqqujumavakka. 

 

Inatsisartunut Naalakkersuisunullu ilaasortat tamangajammik ataatsimiinnerup 

ammarneqarnerani najuummata paasissutissiissutigissavara. 

Laura Táunâjik Uitsatikitseq, Siumut, najuutinngikkallarpoq. 

Anders Olsen, Siumut, ulloq 15. majimit ulloq 20. maj ilanngullugu sulinngiffeqarallarpoq. 

Aleqa Hammond, Nunatta Qitornai, 17. maj ilanngullugu najuutinngikkallassaaq. 

 

Inatsisartut siamasissumik suleqatigiinnissaat tamatta kissaatigisarput isummaminik pineq 

ajorpoq, aatsaalli nunamut tamarmut inunnullu tamaani najugaqartunut tamanut iluaqutaasumik 

immitsinnut tusarnaarnitsigut isummattalu ammasumik qanillattortinniarsarinerisigut 

pisinnaalluni. Maannakkut maanna nalaatatsinni nammineq aqussinnaanngisatsinni tamanna 

assorsuaq pingaaruteqarpoq. 

 

Taama oqaaseqarlunga Inatsisartut 2020-mi upernaakkut ataatsimiinnerannut tamassi 

uummammit pisumik tikilluaqquassi. 

Neriuutigaara pitsaasumik angusaqarusussuseqarlutalu ataatsimiinnerput ingerlakkumaaripput 

kiisalu ataatsimiinnermi anguniakkavut angujumaarivut. 

 

Oqaluuserisassani immikkoortumut tullermut ingerlaqqitsinnata minutsimi ataatsimi 

nipaallisimanissarput qinnutigissavara. 

Inatsisartunut, Naalakkersuisunut ilaasortaasimasoq aammalu Inatsisartunut 

Siulittaasuusimasoq Daniel Skifte ukioq manna ulloq 4. marts toqukkut qimaguppoq aammalu 

Inatsisartunut ilaasortaasimasoq Gerhard Petersen ulloq 30. marts toqukkut qimaguppoq. 

 

Eqqaaneqarnerat ataqqinartuuli. 

 

Minutsimi ataatsimi nipaallisimaneq ………. 

 

 

Maannalu oqaluuserisassani immikkoortumut tullermut ingerlaqqissaagut. 


